Unión del Pueblo Navarro talde parlamentarioari atxikitako foru parlamentari Ana Elizalde Urmeneta andreak Nafarroako Parlamentuko Erregelamenduaren 215. artikuluarekin bat etorriz egindako idatzizko galderari buruz (11-26/PES-00049), honako hau adierazten du Ekonomia eta Ogasun Departamentuko kontseilariak:
Zenbait zerga eta beste tributu neurri batzuk aldatzen dituen 2025eko abenduaren 22ko 17/2025 Foru Legeak (NAO, 260. zk., 2025eko abenduaren 31koa) aldatu zuen, hirugarren artikuluaren bigarren apartatuan, Sozietateen gaineko Zergari buruzko 2016ko abenduaren 28ko 26/2016 Foru Legearen 51.1 artikulua, 2026ko urtarrilaren 1etik aurrera hasitako zergaldietarako ondorioekin, eta ezarri zuen % 28ko karga-tasa duten entitateek % 25eko karga-tasa aplikatzen ahalko dutela baldintza hauek betetzen badituzte:
i) Zergaldia amaitutakoan lan-kontratua duten langileen kopurua ez bada txikiagoa aurre-aurreko hiru zergaldiak amaitu ostean zeuden langile lan-kontratudunen batez bestekoa baino.
ii) Entitateak ez badu aldi baterako enplegu-erregulazioko espedienterik aplikatu zergaldian arrazoi ekonomikoak direla-eta, lan-kontratuak etetekorik edo lanaldia murriztekorik (urriaren 23ko 2/2015 Legegintzako Errege Dekretu bidez onetsitako Langileen Estatutuaren Legearen testu bateginaren 47. artikuluan dago araututa hori).
iii) Entitateak ez badu ebazpen irmo bidezko zehapenik jaso zergaldian lan-arriskuen prebentzioaren arloko arau-hauste astun edo oso astunengatik.
iv) Zerga sortzen den egunerako entitateak beteta badu berdintasun plan bat prestatu eta hura Berdintasunerako Planen Erregistroan inskribatzeko betebeharra, Berdintasun planak eta haien erregistroa arautzen dituen urriaren 13ko 901/2020 Errege Dekretuan xedaturikoarekin bat”.
Lege-testu horretan, eskatutako baldintzak betetzeko xehetasunak deskribatzen dira.
50 langile baino gutxiago dituen enpresa bati berdintasun plan bat izatea eskatuko zaion galderari dagokionez, berdintasunaren arloko araudia eta tributu araudia bereizi behar dira:
– Berdintasunaren arloko araudiak (3/2007 Lege Organikoa, martxoaren 22koa, Emakumeen eta Gizonen Berdintasun Eragingarrirakoa, eta 901/2020 Errege Dekretua, urriaren 13koa, Berdintasun planak eta haien erregistroa arautzen dituena) ezartzen du 50 langile edo gehiago dituzten enpresetan berdintasun plan bat egiteko, erregistratzeko eta aplikatzeko betebeharra dagoela.
– Bestalde, tributu araudiak ezartzen du, sozietateen gaineko zergari buruz (26/2016 Foru Legea, abenduaren 28koa, 12. eta 51. artikuluak), aurre-aurreko zergaldian negozio-zifraren zenbateko garbia 20 milioi eurokoa edo handiagoa izan duten enpresek % 28ko zerga ordainduko dutela, eta % 25eko karga-tasa aplikatzen ahal izanen dutela lehen adierazitako baldintzak betetzen badituzte. Beraz, sozietateen gaineko zergan aplikatu beharreko karga-tasaren zehaztapena ez da enpresako langile kopuruaren araberakoa, enpresaren negozio-zifraren zenbatekoaren araberakoa baizik.
Hori guztia jakinarazten dizut, Nafarroako Parlamentuko Erregelamenduaren 215. artikuluan ezarritakoa betez.

